
LECTIO DIVINA  Sena "B",r-Raba' Ħadd tal-Avvent – "Mulej, ħa jsir minni skond kelmtek!"
Għan-nisrani, l-Evanġelju mhux rakkont ta’ x’għamel u x’qal Ġesú ta’ Nażaret, imma esperjenza ħajja tal-laqgħa li d-dixxiplu jagħmel mal-Imgħallem tiegħu.  L-istess kif kienu għamlu l-ewwel dixxipli meta ltaqgħu miegħu fit-toroq tal-Palestina.
QABEL IL-LECTIO DIVINA – KUNTEST TAL-QARI

Il-ġrajja sseħħ propju fis-sitt xahar tat-tqala ta’ Eliżabetta, omma Ġwanni l-Għammiedi. Il-ġimgħa li għaddiet rajna kif fil-prologu tar-raba’ evanġelju, l-Evanġelista jinseġ is-sejħa tal-prekursur ma’ dik ta’ Ġesù.  San Luqa jagħmel l-istess, għalkemm b’mod differenti meta jorbot flimkien il-ġrajjiet ta’ Ġwanni u Ġesù.
Min jaqra s-silta tal-evanġelju li hemm qabel dik tallum, jintebaħ li d-dehra tal-anġlu lil Marija isseħħ fis-sitt xahar mid-dehra tal-anġlu lil Żakkarija, missier Ġwanni l-Għammiedi.

DOMANDA - Hemm rabta bejn dak li llum seħħ fil-ħajja ta’ Marija ma’ dak li sitt xhur ilu seħħ fil-ħajja ta’ Eliżabetta?  Hemm rabta bejn dak li llum qed iseħħ f’ħajti ma’ dak li seħħ ‘il bieraħ fil-ħajja ta’ oħrajn?  Bejn dak li qed jiġri fil-Knisja u fid-dinja llum ma’ dak li elfejn sena ilu seħħ lix-xebba ta’ Nazaret?

L-Inkarnazzjoni tal-Iben ta’ Alla li elfejn sena ilu seħħet fil-ġuf Marija, kienet ġrajja iżolata li affettwat lilha biss, jew hija ġrajja li llum ukoll trid terġa tiġri f’ħajti u f’ħajjet il-Knisja?  Imma dan kif? 

SEJĦA – Dak l-Ispirtu li xeħet id-dell tiegħu fuq Marija ta’ Nażaret u bil-qawwa tiegħu hija nisslet fi ħdanha l-Kelma – “il-Verb sar bniedem u għammar fostna” – huwa l-istess Spirtu ta’ Alla li llum, jekk niftħu qalbna għalih, jagħmel li l-Kelma ta’ Alla tgħammar fi qlubna u hekk jipprovdilna gwida żgura għat-tfassil ta’ ħajjitna. … Imma biex nilqgħu l-Kelma ta’ Alla, tinżel fil-ġewwieni tagħna u nagħmluha tagħna, irridu nkunu miftuħin għall-Ispirtu tas-Sewwa. 

(Mill-Ittra Pastorali għall-Avvent 2011)
TALBA GĦAD-DAWL MILL-ISPIRTU S-SANTU (Mumenti ta’ ġabra u skiet fejn kulħadd jitlob waħdu għall-għajuna tal-Ispirtu s-Santu.)
L-EWWEL TARĠA - QARI – LECTIO  [Lq 1 :26-38]
Mbagħad fis-sitt xahar Alla bagħat l-anġlu Gabrijel f'belt tal-Galilija, jisimha Nazaret, għand xebba, mgħarrsa ma' raġel jismu Ġużeppi mid-dar ta' David. Dix-xebba kien jisimha Marija. L-anġlu daħal għandha u qalilha: "Sliem għalik, mimlija bil-grazzja, il-Mulej miegħek." 

Hi tħawwdet ħafna għal dan il-kliem, u bdiet taħseb bejnha u bejn ruħha x'setgħet qatt tfisser din it-tislima. Iżda l-anġlu qalilha: "Tibżax, Marija, għax inti sibt grazzja quddiem Alla. Ara, inti se tnissel fil-ġuf u jkollok iben u ssemmih Ġesù.  Hu jkun kbir, u jkun jissejjaħ Bin l-Għoli. Il-Mulej Alla jagħtih it-tron ta' David missieru u jsaltan għal dejjem fuq dar Ġakobb, u ma jkunx hemm tmiem għas-saltna tiegħu." 

Iżda Marija qalet lill-anġlu: "Kif ikun dan, ladarba ma nagħrafx raġel?" Wieġeb l-anġlu u qalilha: "L-Ispirtu s-Santu jiġi fuqek, u l-qawwa ta' l-Għoli tixħet id-dell tagħha fuqek. U għalhekk dak li jitwieled minnek ikun qaddis, u jissejjaħ Bin Alla. Ara, il-qariba tiegħek Eliżabetta, fi xjuħitha, hi wkoll nisslet iben fil-ġuf, u ġa għandha sitt xhur dik li għaliha kienu jgħidu li ma jistax ikollha tfal, għax għal Alla ma hemm xejn li ma jistax isir." 

Mbagħad qalet Marija: "Ara, jiena l-qaddejja tal-Mulej: ħa jsir minni skond kelmtek!" U l-anġlu telaq minn quddiemha.

IT-TIENI TARĠA - MEDITAZZJONI - MEDITATIO

Alla bagħat l-anġlu Gabrijel … 
· X’kien l-aktar importanti f’din il-ġrajja ta’ Marija, il-messaġġier jew il-messaġġ?

· Jiena qatt irċevejt xi messaġġ minn għand Alla? Niftakar x’kien?  Niftakar kif u meta wasalli dan il-messaġġ?

F'belt jisimha Nazaret, għand xebba, mgħarrsa ma' raġel jismu Ġużeppi mid-dar ta' David. Dix-xebba kien jisimha Marija.

· Lili wkoll, Alla jafni personalment, b’ismi u biċ-ċirkustanzi l-oħra kollha tal-ħajja tiegħi. L-istess kif kien jaf lil Marija.

· Jafni u jimpurtah minni u minn dawk kollha ta’ madwari.

"Sliem għalik, mimlija bil-grazzja, il-Mulej miegħek."
· Is-sliem (il-paċi) hija it-tislima li l-anġlu jagħti lil Marija fil-mument tat-tħabbira.  Is-sliem huwa dak l-anġli jawguaw lill-bnedmin fit-twelid. "Sliem fl-art lill-bnendmin ta ; rieda tajba."  Jiena bniedem li nġib is-sliem madwari?
· Forsi fil-ħajja tiegħi, Alla ma għamilx minn kollox biex lili wkoll jimlieni bil-grazzja tiegħu?

· Forsi mhux jiena wkoll nista’ ngħid li l-Mulej miegħi?  Imma jiena miegħu?  Jew bħal Adam u Eva fil-ġnien tal-Eden inħbejt minnu?
Marija tħawwdet ħafna għal dan il-kliem, iżda l-anġlu qalilha: "Tibżax!"

· Spiss jiena wkoll ma nifhimx it-toroq misterjużi ta’ Alla, u quddiem ċerti ġrajjiet nitħawwad. Iżda lili wkoll huwa jgħidli, “Tibżax!”

· Quddiem il-misteri tal-fidi, x’infittex l-ewwel, li nifhem jew li nemmen?
“Inti sibt grazzja quddiem Alla.”

· Elfejn sena ilu, dan il-kliem l-anġlu qalu lil Marija.  Illum qiegħed jerġa’ jgħidu lili.
· Jiena sibt grazzja quddiem Alla.  Alla ħa grazzja miegħi.  Għax jiena ibnu/bintu.

· Nemmnu dan?

“Inti jkollok iben u ssemmih Ġesù."

· Marija hija Omm Ġesù. Dan qalulha l-anġlu.  Marija hi ommi.  Dan qalulha Ġesù. “Hawn hu ibnek!”
· Dak li Marija nisslet fil-ġuf tagħha meta laqgħet il-Kelma ta’ Alla, illum jiena nista’ nnisslu f’qalbi u f’ħajti meta nilqa’ l-istess Kelma kif laqgħetha hi.
“Ma jkunx hemm tmiem għas-saltna tiegħu."

· Mela s-saltna ta’ Alla bdiet? Fejn? Meta?  Forsi meta nara l-ġrajjiet li jseħħu madwari u fid-dinja jista’ jidħolli dubju.
· “Is-saltna ta’ Alla qegħda fostkom.”  Anke fostna?  Ma tantx narha! Ftit nintebah biha!  Kultant aktarx naħseb bil-maqlub.

· “Is-saltna tiegħi mhix ta’ din id-dinja!”  Mela ta’ fejn?  Mela llum xi ħadd għadu jemmen f’xi dinja oħra?
"Kif ikun dan?” …. "L-Ispirtu s-Santu jiġi fuqek… għalhekk dak li jitwieled minnek ikun qaddis, u jissejjaħ Bin Alla.”
· Kemm sitwazzjonijiet li niltaqa’ magħhom jidhru impossibbli għalija?  Kif jista’ jkun dan?

· Għalija mhux possibbli, imma l-Ispirtu li hemm fija jwettaq dak li jiena ma nistgħax.
· Meta l-opra jwettaqha l-Ispirtu u mhux jien, allura l-frott ikun tiegħu u mhux tiegħi. “Dak li jitwieled minnek ikun qaddis, u jissejjaħ Bin Alla.”
“Ara, il-qariba tiegħek Eliżabetta …”

· Il-Mulej li tana ħajja flimkien ma’ qraba u ħbieb ried li jinseġ is-sejħa li jagħmel lil kull wieħed u kull waħda minna f’opra waħda, l-istess kif niseġ flimkien dik ta’ Marija ma’ tal-qariba tagħha, Eliżabetta.
· Forsi naħseb li Alla, li ħalaqni mal-oħrajn jridni ngħix mifrud minnhom?
· Is-sejħa tiegħi u tiegħek jistgħu ikunu differenti, imma huma parti minn missjoni waħda.
"Ara, jiena l-qaddejja tal-Mulej: ħa jsir minni skond kelmtek!"
· Marija għarfet li fil-ġrajja tas-salvazzjoni hija ma kienetx protagonista, imma qaddejja.

· Nifhem li fil-ġrajja tas-salvazzjoni anke jiena sempliċi “qaddej li ma niswa għal xejn u li għamilt biss dak li kont imqabbad nagħmel.”
· Li naqdi lilu jfisser li nħallih jagħmel bija li jrid hu. Mhux biss li jiena nagħmel li trid int, imma, ħa jsir minni dak li trid int.  B’dik l-istqarrija Marija ċediet il-kelma tagħha għall-Kelma tiegħu. Biex nużaw espressjoni Ingliża, “she has no say”.  Għaliex il-kelma tagħha ċedietha għall-Kelma tiegħu.
IT-TIELET TARĠA – TALB – ORATIO
· Sinjur Alla, għinni biex kuljum nagħraf il-messaġġiera u l-messaġgi li tibgħatli.
· Grazzi, Sinjur Alla, li Inti tant jimpurtak minni, li lili tafni b’ismi u biċ-ċirkustanzi l-oħra kollha tiegħi.
· Kompli, Mulej agħtina dejjem is-sliem tiegħek, anke meta tara li aħna ftit li xejn jimpurtana minnu.
· Spirtu Qaddis, kun biss Int li dejjem tgħinni nirbaħ it-taħwid ta’ ħajti.
· Mulej, aħfirli ta’ kull darba li ħsibt li ħajti hija tiegħi u li dik ta’ oħrajn ftit li xejn għandi jimpurtani minnha.
· Mulej Alla, kun Int li taħdem fija, biex kull ma joħroġ minni jkun qaddis.
· Hawn jien il-qaddej/ja tal-Mulej. Ħa jagħmel bija li jrid Hu.
IR-RABA’ TARĠA – KONTEMPLAZZJONI – CONTEMPLATIO
· F'dan il-waqt erġa' aqra s-silta u iggustaha bil-mod il-mod fid-dawl ġdid li ksibt fuqha waqt il-Lectio Divina. 
· Il-kontemplazzjoni hija grazzja ta' Alla. Għaldaqstant, meta jrid u kif irid, Alla jaf idewwqek il-ħlewwa tal-preżenza tiegħu fil-Kelma tiegħu. 
· U int, bil-għajnuna tal-grazzja tiegħu, aktar ma taqra u titlob il-Kelma ta' Alla, aktar issir ħaġa waħda miegħu, aktar tibda tara l-affarijiet u l-ġrajjiet ta' madwarek bl-għajnejn ta' Alla. 
· Bħala frott tal-Lectio Divina, ma tkunx aktar int li tgħix imma Kristu li jgħix fik. [Gal 2,20]
· "Il-Kelma hi qribek sewwa, f'fommok u f'qalbek, sabiex tagħmilha" [Dt 30,14]. 
· L-iskop tal-Lectio Divina hu li wieħed jisma' l-Kelma ta' Alla u jpoġġiha fil-prattika. Għalhekk tista' tagħlaq din il-laqgħa tiegħek mal-Mulej billi żżomm f'moħħok kelma jew sentenza mill-Kelma tiegħu biex tmexxik matul il-jum. 
· Hekk il-Lectio Divina tkunlek ta' għajnuna biex tirritorna lejn il-ħajja tiegħek ta' kuljum u tkompli taqdi dmirek b'qawwa ġdida. 
Il-ħsibijiet dwar il-Kontemplazzjoni huma kitba ta’ 

